
Astelehena, 2008ko martxoaren 17a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Gobernuak Carlos III. Noblearen gurutzea eman die Antonio Azconari, Mª del Carmen Forcadari, Sandalio Monreali eta Leonardo Polori

Astelehena, 2008ko martxoaren 17.  Gobernuak, Antonio Azcona Munillari, María del Carmen Forcada Gonzálezi, Sandalio Monreal Suberviolari eta Leonardo Polo Barrenari Carlos III. Nafarroako Noblearen Gurutzea ematea erabaki du. Apirilaren 14an 104/1997 Foru Dekretuaren bidez sortutako sari horrekin, Foru Komunitateak aurrerapen soziala izan dezan eta ospetsua izan dadin bakoitzak bere jarduera-arloan egindako lan  nabarmena eskertu nahi izan zaie.

Antonio Azconaren kasuan, Nafarroako Gobernuak, Lehendakaritza, Justizia eta Barne kontseilariak hala proposatuta, egokitzat jo du aipatutako saria ematea; izan ere, askatasunik ez duten pertsonekin Iruñeko kartzelako kapilauaren betebeharrak gainditzen dituen eskuzabaltasuna izan baitu. Horrez gain, bakardadea, deserrotzea edo etsipena gehien jasaten dituztenei, maitasuna, gizatasuna eta hurbiltasuna eskaini die. Gobernuaren ustez, “umiltasunez eta ekinez egindako lanari esker, afektuz eta konfiantzaz beteriko harremana egitea lortu du barnekoekin”. Horri guztiari gehitu behar zaio Antonio Azconak kartzelako barnekoen arreta programa ezberdinak sustatu dituela, kartzelako boluntarioentzako ekintzen bidez, eta kartzelara etortzen diren eta barnekoekin esperientziak partekatzen dituzten pertsonen eta elkarteen inplikazioaren bidez. Foru Dekretuaren azalpenean onartzen da Antonio Azconak, “publikoki eta behin baino gehiagotan” nabarmendu duela “gaur egungo kartzeletan dauden pertsonek bizi dituzten dramak, eta pertsonak gizarteratuz lorpen gutxi” egon direla.

Bestalde, Gobernuak, Kultura eta Turismo departamentuko – Vianako Printzea Erakundeko kontseilariak proposatuta, María del Carmen Forcada Gonzálezek egindako enpresa-lan handia nabarmendu duela, dekorazioan eta barne-diseinuan nagusiki. Horrez gain, Tuteraren eta Nafarroaren kulturaren eta turismo-sustapenaren aldeko jarduera erabakigarriak egin ditu. Halaber, Nafarroako Gobernuarentzat, María Forcada, enpresaburu eta kudeaketa integraleko proiektuen sustatzaile gisa, erabateko aitzindaria izan da 50eko hamarkadatik. Orduan, emakumea lan munduan sartu zuen, eta erantzukizun handieneko lanpostuak lortzeko bidea ireki zuen. Bere nortasunaren ezaugarriei dagokienez, Gobernuarentzat, “emakume kosmopolita da María Forcada, baina bere espirituan Nafarroako lurrarekiko, bere familiarekiko, sinesmen erlijiosoekiko eta tradizioekiko maitasuna nabaritzen da. Hori, auzokideekin egindako ekintza eskuzabalekin erakutsi du beti; hala nola, bere arte-galeria ezartzea. Horri esker, sortzaile plastiko ezberdinak sustatu ahal izan ditu, eta Tuterako biztanleei goi-mailako sortzaileen arte-lanak erakutsi ahal izan die”. “Komunitatearekin izandako eskuzabaltasunaren azken erakusgarri gisa –adierazten da Foru Dekretuan-, Tuterako Udalari Almirantearen jauregi-etxea eman dio, eta horren ondorioz, Maria Forcada izeneko Fundazioa eratu da, kultura eta arte hizkuntzak zabaldu daitezen sustatzeko, eta unibertsitateko prestakuntzaren jarduera osagarriak garatzeko”.

Erakundeekiko Harremanetarako eta Gobernuaren Eledunaren departamentuko kontseilariak proposatuta, Carlos III. Noblearen Gurutzea eman zaio Sandalio Monreal Suberviolari. Horren bitartez, foru gobernuak Rosarioko Nafarroako Zentroan emandako bultzada, eta berak koordinatutako bazkideen esfortzua baloratu du; izan ere, “Nafarroako kulturaren eta emigratu behar izan zuten Foru Komunitateko herritarren nahiz Nafarroaren berezko ezaugarriak bere egin dituzten haien ondorengoen sentimenduaren islaren erreferentea izatea lortu du. Rosarioko Nafarroako Zentroak antolaketa-garapen handia izan du, eta besteak beste, dantza-taldeak eta hango musika-taldeak, gazteen batzordeak, emakumeak, kultura, liburutegia eta bestelako ditu. Gainera, Rosarioko herritarren artean irudi ospetsu eta solidarioa du”. Horri guztiari gehitu behar zaio Sandalio Monrealek Rosarion dauden Espainiako elkarteen proiektu garrantzitsuetan parte hartu duela, bereziki 1992an inauguratutako Espainiako Parkea kultura-konplexuaren eraikuntzan eta abian jartzean. Bestalde, Rosarioko Hogar Español zentroan eta Hospital Español Fundazioan ere parte hartu du.

Azkenik, Hezkuntza kontseilariak proposatuta, Carlos III. Noblearen Gurutzea eman zaio Leonardo Polo Barrenari, irakaskuntzarako egindako ekarpenengatik. Haien artean nabarmendu behar da  “gizakiaren buruaren muga uzteko metodoa” gisa ezagutzen dena. Filosofiaren historian erabili ez den ezagutzeko modu ezberdina da. Zehazki, metodoak errealitatea ezagutzeko lau era ezberdin eskaintzen ditu: bi, giza errealitateari buruzkoak dira, eta beste, buruaz kanpoko errealitateari buruzkoak. Ezagutzeko modu hauek, mendebaldeko tradizio filosofikoan erabilitakoak baino hobeak dira, eta egi nagusiak aurkitzen jarraitzea ahalbidetzen dute. Hortaz, lorpen handia da gaur egungo eta etorkizuneko belaunaldientzat. Nafarroako Gobernuaren ustez, Leonardo Polok, bere filosofiarekin, “intuizio handiz eta irtenbide berriez ekiten die gai ezberdinei:  ezagutzaren teoriatik ekonomiara; gizarte-alderdiak, lanekoak, politikoak edo kulturalak, askatasun pertsonala eta jainkozko harremana”. Horri dagokionez, azpimarratu behar da bere ekarpenak gehien nabarmentzen diren gai filosofikoak, ezagutzaren teoria, metafisika eta antropologia direla. Azkenik, nabarmendu behar da Nafarroako Unibertsitatean egindako irakaskuntza lana, eta baita argitaratutako lanak ere.

Gobernuak esker ona adierazi dio Foruzaingoko patruila bati, kale borrokako eraso bat zapuztu eta taldearen burua atxilotu izanagatik

Astelehena, 2008ko martxoaren 17a. Nafarroako Gobernuak esker ona adierazi dio Foruzaingoko patruila bati. Lau gizonek eta emakume batek osatutako taldeak, hain justu, kale borrokako eraso bat zapuztu eta taldearen ustezko burua (H. I. I.) atxilotu zuten martxoaren 9ko goizaldean (igandea). Joan den asteartean, H. I. I. kartzelan sartu zuten, baldintzarik gabe, Grande-Marlaska epailearen aginduz. 
Zentzu horretan, Javier Caballero Martínez Lehendakaritza, Justizia eta Barne Departamentuko kontseilariak Foru Agindu bat onartu du, aipaturiko foruzainei “Jendaurreko Esker Ona” adierazteko. Saria foruzainen curriculumean agertuko da, neurtu daitekeen merezimendu gisa. Kontseilariak Gobernuari jakinarazi dionez, esker ona adierazteko proposamena Foruzaingoaren buruak egin du, eta bertan, foruzainen profesionaltasuna eta adorea azpimarratu ditu. Izan ere, euren osotasun fisikoa arriskuan jarri zuten, eta bi bajan daude, min hartu baitzuten. 

Gobernuak, bestalde, foruzainek zapuztu zuten ekintza eta gisa horretakoak salatu nahi izan ditu, berriro ere. Foruzainak Iruñeko alde zaharrean zebiltzan patruilan, martxoaren 9ko hauteskundeak zirela-eta ezarritako zerbitzu osagarrien baitan. 

Goizaldean, hogei pertsona inguruko taldearekin egin zuten topo foruzainek, Eslava kalean, kale Nagusitik gertu. Koordinatuta zeuden eta molotov koktelak zeuzkaten. Oraindik identifikatu ez duten helbururen bat erasotzeko asmoa zuten, eta foruzainen ibilgailuari dozena bat su gailu jaurti zizkioten. Poliziek taldeko ustezko burua atxilotu ahal izan zuten, eta gaur egun kartzelan dago. Ikerketek aurrera jarraitzen dute.

Min hartu zuten foruzainei dagokienez, batek belaunkada indartsua jaso zuen aurpegian, eta “amnesia peritraumatikoa, eskuineko begi zuloko eta eskuineko masailezurreko mina, eta begi zulo azpiko hematomak ditu, eta baliteke begi zuloan pitzadura izatea”. Ostegunean ebakuntza egin behar izan zioten. Beste foruzainak, berriz, honako lesio hauek ditu: “traumatismoa eskuineko eta ezkerreko saihetsetan, eta kontusioa tibian eta eskuineko eskuan”. Gainera, “baliteke pitzadura izatea eskuineko 10. saihets-arkuan”. 

LANDA GARAPENEKO ETA INGURUMENEKO DEPARTAMENTUA

2008an eta 2009an 2,2 milioi euroko gastua egiteko baimena eman du Gobernuak, Nafarroako Landa Garapenerako Programako bi neurri finantzatzeko 

Astelehena, 2008ko martxoaren 17a. Gobernuak 2,2 milioi euroko urte anitzeko gastua egiteko baimena eman du, 2008an eta 2009an Nafarroako Landa Garapenerako Programan aurreikusita dauden bi neurri finantzatzeko. Neurriak honako hauek dira, hain justu: “nekazaritzakoak ez diren jarduerak egitea” eta “nekazaritzako elikagaien enpresak sortzeko eta garatzeko laguntzak”. 

Zehazki, “nekazaritzakoak ez diren jarduerak egitea” neurriaren bidez landa eremuetako biztanleen aniztasun ekonomikoa dinamizatu nahi dute, bereziki nekazaritzako gutxieneko oinarria duena, eta baliabideak aprobetxatu daitezen bultzatu nahi dute (giza baliabideak, lurraldea, lehengaiak, kultura, historia, nekazaritza turismoa, eta gastronomia), nekazaritzakoak ez diren jardueren bidez. Neurriak pertsona fisikoak ditu helburu, baldin eta familia unitateko kideetako bat nagusiki nekazaria bada, eta Nafarroan dagoen nekazaritza ustiategi bateko titularra bada. 

Bestalde, nekazaritzako elikagaien enpresak sortzeko eta garatzeko laguntzei dagokienez, jarduerak aniztea du helburu. Neurriak nekazaritzako elikagaien mikroenpresak ditu helburu, eta halakotzat joko dira, nekazaritzako ustiategien, nekazaritzako kooperatiben, nekazaritzako elikagaien industrien, edo baso industrien erregistroetan izena emanda daudenak.
Azken batean, Nafarroan ezar daitezkeen neurri horizontalak dira, eta egoerarik txarrenean dauden eremuak eta mendialdea lehenesten dituzte. Diru laguntza jaso dezaketen ekintza motak honako hauek dira: lehen eta bigarren sektoreko ekoizpen jarduerak, lokal txikietako merkataritza, zerbitzu turistiko osagarrietarako neurri txikiko azpiegiturak (ostatuak, jatetxeak, etab.), landa turismoarekin zerikusia duten zerbitzuen garapena edo/eta merkaturatzea, eta lehen sektoreko enpresak sargaiz eta zerbitzuz hornitzeko jarduerak. Honako laguntza hauek emanen dituzte: oro har, diru laguntza jaso dezakeen inbertsioaren %20; egoerarik txarrenean dauden eremuetan, inbertsioaren %25; eta mendialdean, inbertsioaren %35. Abian jartzeko gastuetarako, berriz, prima bakarra ezarri dute (12.000 euro onuradun bakoitzeko, gehienez, ere). 

Nafarroako Landa Garapenerako Programaren indarraldian bi neurrietarako aurreikusi duten guztizko gastuak honako hauek dira: 3.719.400 euro, “nekazaritzakoak ez diren jarduerak egitea” neurriari dagokionez; eta 3.765.880 euro, “nekazaritzako elikagaien enpresak sortzeko eta garatzeko laguntzak” emateko. Europako Erkidegoak, berriz, %50 finantzatuko du; hots, 3.742.665 euro. 

Lehen sektorearekin eta nekazaritza industriarekin zerikusia duten departamentuek lehenengo aldiz jarriko dituzte abian gisa horretako neurriak. Epe laburrean, bi neurriak arautzen dituen Foru Agindua argitaratuko dute. Zirriborroa, hain zuzen, interesa duten eragileek eta erakundeek aztertu dute dagoeneko. Honako hauek: Nafarroako Nekazari eta Abeltzainen Batasunak (UAGN), Euskal Herriko Nekazarien Elkarteak, Nafarroako Nekazaritza Kooperatiben Batasunak, Nafarroako Barazki Kontserbagintzako Industrien Elkarteak (CONSEBRO), Cederna-Garalurrek, eta beste batzuek.
LEHENDAKARITZA, JUSTIZIA ETA BARNE DEPARTAMENTUA 

Erizaintzako karrera profesionalari buruzko Foru Legearen Proiektua onartu du Gobernuak

Astelehena, 2008ko martxoaren 17a. Nafarroako Gobernuak, gaurko bileran, Foru Legearen Proiektu bat onartu du, eta hartara, Osasun Departamentuari eta haren erakunde autonomoei atxikitako osasun langileen karrera profesionalaren sistema xedatu du. Era berean, 3,1 milioi euroko mailegu gehigarria emateko erabakia hartu du, finantzaketarako, 2008ko Aurrekontuen kargura. Proiektua Foru Parlamentuari bidaliko diote, aztertzeko. 

Nafarroako Gobernuak eta Osasunbidea-Nafarroako Osasun Zerbitzuko erizainen ordezkari sindikalek (osasun sistema publikoan lanpostu finkoa duten 1.600 erizain biltzen dituen taldearen ordezkariek) egindako itunaren arabera, karrera profesionala aurtengo urtarrilaren 1etik aurrera egonen da indarrean, eta baldintza ekonomikoak pixkanaka ezarriko dituzte, 2008an, 2009an eta 2010ean. Horregatik, osagarriaren %40 2008ko urtarrilaren 1etik aurrera ezarriko dute; %70, 2009ko urtarriletik aurrera; eta %100, 2010eko urtarriletik aurrera. 2009rako aurreikusi duten kostua 5,4 milioi eurokoa da, eta 2010ekoa, berriz, 7,7 milioi eurokoa. 
Foru Legearen Proiektuaren arabera, erizaintzako profesionalak lau taldetan sailkatuko dituzte, gaur egungo antzinatasunaren arabera. Gainera, erizainek lansari osagarriak jasoko dituzte, urtero, antzinatasunaren eta beste parametro batzuen arabera (batzorde batek merezimendu profesionala ebaluatzeko parametroen arabera). 

Nafarroako Gobernuak eta sindikatuek erdietsi duten akordioaren arabera, erizaintzako profesionalak honako talde hauetan sailkatuko dituzte, hasiera batean: I. mailako profesionalak (5 urteko antzinatasuna dutenak), II. mailakoak (14 urteko antzinatasuna dutenak), III. mailakoak (22 urteko antzinatasuna dutenak), eta IV. mailakoak (29 urteko antzinatasuna dutenak). Sailkapen hori oinarri hartuta, I. mailako profesionalek 1.800 euroko lansari osagarria jasoko dute urtero; II. mailakoek, 3.600 €-koa; III. mailakoek, 5.400 €-koa; eta amaitzeko, IV. mailakoek, 7.200 €-koa. Mailetan gora egiteko merezimenduak egiaztatu beharko dira. Karrera profesionaleko osagarria 14 hilabete-saritan ordainduko dute (ohiko 12 sari eta ezohiko 2 sari).

Foru Legearen Proiektuaren arabera, karrera ez zaie aplikatuko kupoko eta eskualdeko langileei, eta ezta Udaletako osasun langileei ere, baldin eta Foru Komunitateko Administraziora eskualdaturik ez badaude, toki osasunean aritzen diren funtzionario gisa. Nolanahi ere, kupoko eta eskualdeko langileak lehen mailako osasun laguntzako ekipoetako edo laguntza espezializatuko zerbitzu hierarkizatuetako lanpostuetan sartzen badira, eta lanaldia haietan egiten badute, oro har, dagokien lanbide karrerako mailan sartuko dira, lanean jardun diren urte kopurua kontuan hartuta.

Foru Legearen Proiektuak honako hauek ere arautzen ditu: ebaluazio sistema, egiaztatze sistema, finantzaketa eta ebaluazio batzordeak (parekideak izanen dira, eta zortzi kide izanen dituzte; lau Osasunbideak izendatuko ditu, eta beste lau osasun diplomadunen taldeak).

Gogoan izan behar dugu, Gobernuaren eta sindikatuen arteko akordioa Miguel Sanz Sesma Nafarroako presidenteak kargua hartzeko hitzaldian aipatu zuen konpromisoetako bat dela, hain justu. Foru Gobernuaren arabera, akordioari esker Nafarroako osasun sare publikoko erizainek beste autonomia erkidego batzuetako osasun administrazioetako kideekiko zituzten abantailak berreskuratuko dituzte; hots, osasun arloko karrerak erregulatu daitezen agintzen duen azaroaren 21eko 44/2003 Estatuko Legean xedatutakoari jarraituz, osasun arloko karrera profesionalen garapena abian jarri aurretik zituzten abantailak. 

LEHENDAKARITZA, JUSTIZIA ETA BARNE DEPARTAMENTUA
Nafarroako Administrazio Publikoetako langileei 2007ko KPIren desbideraketa konpentsatuko zaie ordainsari osagarrien bidez

Astelehena, 2008ko martxoaren 17a.  Nafarroako Administrazio Publikoetako langileek konpentsatuta izanen dute 2007ko Kontsumorako Prezioen Indizearen (KPI) desbideraketa ordainsari osagarrien bidez. Aipatu ordainsarien gaurkotzeak 15,4 milioi euroko kostua dauka eta Gizarte Segurantzan kostua 2,4 milioi eurokoa izanen da. 
Atzerapenak martxoan ordainduko dira, 2008ko lehen hilabeteei dagozkienak barne. Ekitaldi honetarako kontu-saila 16,87 milioi eurotan handituko da eta Gizarte Segurantzan aurreikusten den kostua 2,6 milioi euroko izanen da.
Nafarroako Gobernuak foru dekretu bat onetsi du gaur E mailaren hasierako soldata 2008rako zehazten duena -13.243 euro urteko, %2 gehiago- eta aldi berean langile publikoen ordainsari osagarriak egokitzen dituena, maila eta kolektiboaren arabera eta Administrazio Publikoetako lan baldintzen arloan 2006-2007 aldirako sindikatuekin hitzartutako itunarekin bat eginda. Nafarroako Aurrekontu Orokorrek %2ko gorakada aurreikusia zuten behin-behinekoz, hortaz, orain Gobernuak desbideraketa zuzendu izan du.
LEHENDAKARITZA, JUSTIZIA ETA BARNE DEPARTAMENTUA
6.000 herritar inguruk doako laguntza juridikoa eskatu zioten Gobernuari 2007an zehar

144.948 euroko dirulaguntza onetsi du gaur Gobernuak Iruñeko Abokatuen Elkargoarentzat presoendako laguntzaren eta atzerritartasunaren arloetan haren zerbitzua eskaini dezan

Astelehena, 2008ko martxoaren 17a.  Guztira 5.816 herritarrek doako laguntza juridikoa eskatu zioten Nafarroako Gobernuari 2007an zehar, alegia, aurreko urtean baino %17,2 gehiago eta 2000. urtean baino %242 gehiago.  2000. urtea lehen ekitaldi osoa izandu zen Foru Administrazioak, zerbitzu hori diru-sarrera mugatuak dituzten pertsonei eskaintzeko ardura duenak, Justizia arloko transferentziak bere gain hartu zuena. Lehen urte horretan 1.679 eskaerak erregistratu ziren doako laguntza juridikoa jasotzeko.
Zerbitzu hau (atxilotu edo presoendako abokatuaren laguntza, abokatu batek defenditua izatea, ofiziozko txandan prokuradore baten laguntza edukitzea eta funtzionamendu gastuak) abokatu eta prokuradoreen elkargoek eskaintzen dute eta 2007. urtean 1,57 milioi euroko gastua izan zuen. 
LEHENDAKARITZA, JUSTIZIA ETA BARNE DEPARTAMENTUA
Gobernuak 600.000 euro emanda indartuko du NAOren euskarazko itzulpen zerbitzua 2008-2011 aldian
Astelehena, 2008ko martxoaren 17a.  Nafarroako Gobernuak 600.000 euroko gastua onetsi du gehienez Nafarroako Aldizkari Ofizialaren euskarazko itzulpen zerbitzuak kanpoan kontratatzeko 2008-2011 aldian. Jakina denez, Nafarroako Aldizkari Ofizialak haren helburuen artean dauka eduki guztiak euskaraz argitaratzea.
Helburu horrek lan karga handia suposatzen du prozesu osoan eta bereziki Itzulpen Atalean –argitaratu behar diren idazkien %95 erdara hutsez jasotzen dira-. Horrez gain, Aldizkarian argitaratzen diren dokumentu eta orriak handitzen doaz eten gabe.

Lana pilatzen denean, Itzulpen Atalak kanpoko enpresa bati (Hori Hori) eskatzen zizkion itzulpenak, baina kontratu epea agortu da, bai eta luzapenak ere.

NAO Zerbitzuak, aurreikusten den lana –dokumentu kopurua eta euren luzera- eta euskara-erdarako itzulpen enpresen tipologia aztertuta, beharrezkotzat jotzen du kontratua ondoko hiru lote hauetan banatzea: testu administratiboak orokorrean, lurralde antolamenduari eta hirigintza planei zuzenki lotuta dauden testu administratiboak eta beste batzuk. Lote bakoitzari dagokion aurrekontua, 300.000, 165.000 eta 135.000 eurokoa da, hurrenez hurren. Ekitaldietan, berriz, honelaxe banatzen da gastua: 180.000 euro 2008. urtean; 140.000 euro, 2009. urtean; 140.000 euro 2010. urtean; eta 140.000 euro 2011. urtean.
HERI LAN GARRAIO ETA KOMUNIKAZIO DEPARTAMENTUA
Laguntza teknikoaren kontratazioa onetsi da Pirinioen Hegoaldeko Autobiaren obretarako, Izko-Judasen Benta tartean

Nafarroako Komunikazio Ardatz Estrategikoak Azkartzeko Planaren barrenean eginen dira obra hauek eta SPRIN enpresa publikoarekin egindako hitzarmenaren bidez finantzatuko dira

Astelehena, 2008ko martxoaren 17a.  Nafarroako Gobernuak erabaki bat hartu du gaurko bilkuran baimena ematen diona Herri Lan, Garaio eta Komunikazio kontseilariari laguntza teknikoaren zerbitzuak kontratatu ditzan A-21 Pirinioen Hegoaldeko Autobiaren obretarako, Izko-Judasen Benta tartean. Aurrekontua 299.799,68 eurokoa da, eta horietarik 180.000 euro 2008. urteko aurrekontuari dagozkio eta gainerakoa (119.799,68 euro) 2009. urtekoari.
Lan hauek hasiak dira jadanik eta Nafarroako Komunikazio Ardatz Estrategikoak eta Lurralde Interesa duten beste Jarduerak Azkartzeko Planaren barrenean kokatzen dira eta  euren finantzaketa SPRIN enpresa publikoarekin sinatutako hitzarmen baten bidez eginen dira. Lanak behar bezala kudeatu eta kontrolatzeko xedez, Herri Lan, Garraio eta Komunikazio Departamentuak baimena eskatu dio Nafarroako Gobernuari laguntza teknikoa kontratatzeko, Bid3e eta Eraikuntza Zerbitzuak diruen baliabide propioen osagarri gisa.
HEZKUNTZA DEPARTAMENTUA
5,62 milioi euroko gastua onetsi da Berriozarren Bigarren Hezkuntzako Institutu bat eraikitzeko

Astelehena, 2008ko martxoaren 17a. Nafarroako Gobernuak baimena eman du 5.627.278 euroko gastua egiteko Berriozarren Bigarren Hezkuntzako Institutu bat (BHI) eraikitzeko helburuz. Aipatu zenbatekotik 734.598 euro 2008ko ekitaldi ekonomikoari dagozkio eta gainerakoa –hau da, 4.892.680 euro- 2009ko aurrekontuari.

Eraikin berria egitea erabaki da, izan ere, populazioak gora egin baitu nabarmenki Berriozarren, eta horrek plazen eskaeraren gorakada ekarri du Haur eta Lehen Hezkuntza eta Bigarren Hezkuntzan. Haur eta Lehen Hezkuntza eta Derrigorrezko Bigarren Hezkuntza eskaintzen dituen “Mendialdea” Ikastetxeko gaur egungo dotazioek aipatu gorakadaren beharrak asetu ezin duenez, Hezkuntza Departamentuak planteatu du zentro horretatik Bigarren Hezkuntza kendu eta erakin berria egitea bertan DBHko lau lerro eta Batxilergo bi lerro jartzeko. Edukiera hori handitzeko posibilitatea ere aurreikusten da, DBHko sai lerro eta Batxilergo lau jartzeko.
HEZKUNTZA DEPARTAMENTUA
3,40 milioi euroko gastua onetsi da Tuterako “Valle del Ebro” Bigarren Hezkuntzako Institutua handitzeko 

Astelehena, 2008ko martxoaren 17a. Nafarroako Gobernuak baimena eman du 3,40 milioi euroko gastua egiteko Tuterako “Valle del Ebro” Bigarren Hezkuntza Institutua handitzeko obren bigarren faserako. Aipatu zenbatekotik 1,10 milioi euro 2008. urteari dagozkio eta gainerako -2,30 milioi euro- 2009. urteari.

Aipatu BHI handitzeko bigarren fasean honako instalakuntza hauek aurreikusten dira: 17 gela arrunt, liburutegia, zortzi bulego, lau tutoretza, ikus-entzunezkoen gela, irakasleen gela, zazpi departamentu eta lau laborategi. Horrek guztiak 4.648 m2ko lurrazal eraikia hartuko du.

TOKI ADMINISTRAZIOKO DEPARTAMENTUA
Bargotako Udalean eta Lintzoaingo Kontzejuan Batzorde Kudeatzaileko kideak izendatu dira 

Astelehena, 2008ko martxoaren 17a. Gobernuak erabaki bana hartu ditu Batzorde Kudeatzaileko kideak izendatzeko Bargotako Udalean eta Lintzoaingo Kontzejuan (Erro).
Zehatz-mehatz, Bargotako Udalean, Alvaro Marquínez Luis de Larrinaga izendatu da Batzorde Kudeatzaileko kide, José Antonio González Hernández-en ordez. Lintzoaingo Kontzejuko Batzorde Kudeatzailearen kasuan ondoko kide hauek izendatu dira: Vicente Torrea Larramendi, Juana Mª Urbelz Inda, Ana Somovilla Villanueva, Esteban Torrea Urrutia eta Roberto Villanueva Pascual.

